
Pantun Ayuh Membaca 

Bunga melur dalam jambangan, 

Di tepi kolam menjadi hiasan. 

Kucipta pantun buat renungan, 

Semarak membaca empunya wawasan. 

 

Cerana kesumba indah melati, 

Cantik tersemat dambaan puteri, 

Ilmu ditimba sepenuh hati, 

Kekuatan umat minda bestari. 

 

Harum sungguh bunga kemboja, 

Bunga karangan cantik tersemat, 

Janganlah membaca kulit sahaja, 

Telitilah kandungan sehingga tamat. 

 

Mekar angsana pandang tak jemu, 

Bunganya luruh ke dalam raga, 

Buku laksana lautan ilmu, 

Dasarnya penuh mutiara berharga. 

 

 

 

 

 

 

 



Daun nipah kajangnya rapat, 

Hidangan tetamu di Kuala Maran, 

Buku menyimpan berjuta maklumat, 

Fakta, ilmu, cereka,hiburan. 

 

Pohon pegaga di dalam taman, 

Jadi idaman si anak rusa, 

Marilah kawan marilah teman, 

Kita membaca sepanjang masa. 

 

Meniti senja biasan mentari, 

Merkah setitis menjelang kabut, 

Bacalah baca setiap hari, 

Tak akan habis ilmu dituntut. 

 

Cantik sungguh si bunga kejora, 

Buat hiasan di hari raya, 

Marilah sahut seruan negara, 

Bangsa membaca bangsa berjaya. 


